
1 

 

 



2 

 

 

 

 

 

 

SCIENCEPROBLEMS.UZ 
 

ИЖТИМОИЙ-ГУМАНИТАР ФАНЛАРНИНГ 

ДОЛЗАРБ МУАММОЛАРИ 
 

№ 9 (3)-2023  

 
АКТУАЛЬНЫЕ ПРОБЛЕМЫ СОЦИАЛЬНО-

ГУМАНИТАРНЫХ НАУК 
 

ACTUAL PROBLEMS OF HUMANITIES AND SOCIAL SCIENCES 

 
 

 

 

 

 

 

 

 

 

ТОШКЕНТ-2023

 

  ISSN: 2181-1342 (Online) 

  Сайт: https://scienceproblems.uz 

   DOI:  10.47390/SCP1342V3I9Y2023 

 

https://scienceproblems.uz/


3 

Taʼlim tizimida yoki oʻquv faoliyatida innovatsiyalarni qoʻllashda sarflangan mablagʻ va 

kuchdan imkon qadar eng yuqori natijani olish maqsadi koʻzlanadi. Innovatsiyalarning har 

qanday yangilikdan farqi shundaki, u boshqarish va nazorat qilishga imkon beradigan 

oʻzgaruvchan mexanizmga ega boʻlishi zarur. 

Taʼlim hodisalari va omillari oʻrtasidagi ichki zaruriy aloqalarni aks ettiruvchi didaktika 

qonunlari pedagogik faoliyatning nazariy asosi boʻlib xizmat qiladi. Oʻqitish va tarbiyalash 

jarayoniga turli xil omillar taʼsir koʻrsatishi tufayli didaktika qonunlari bir qiymatli, aniq 

natijani bermaydi, balki ehtimolli (bashorat qiluvchi) xarakterdagi ahamiyat kasb etadi. Taʼlim 

va tarbiyani amalga oshirish boʻyicha amaliy koʻrsatmalar didaktik tamoyillarda oʻz aksini 

topgan. Bugungi kunda pedagogik tadqiqotlarda umumiy oʻrta taʼlim, oʻrta maxsus, kasb-hunar 

taʼlimi va oliy taʼlim uchun oʻqitish tamoyillari tizimini takomillashtirishga urinishlar davom 

etmoqda. Ularning takomillashtirilishi tabiiy. Chunki ular qotib qolmagan, oʻzida zamonaviy 

didaktika yutuqlarini sintezlashtiradi va ular taʼsirida doimo yangilanib boradi.  

Asos boʻlib hisoblanuvchi va umumeʼtirof etilgan tamoyillar sifatida quyidagi 

tamoyillarni qayd etish mumkin: — rivojlantiruvchi va tarbiyalovchi oʻqitish; — madaniy va 

tabiiy muvofiqlilik; — ilmiylik va nazariyaning amaliyot bilan bogʻliqligi; — tartiblilik va ketma-

ketlilik (uzviylik, yaxlitlik, istiqbollilik); — onglilik va faollik; — qulaylik; — mustahkamlilik; — 

ijobiy motivatsiya.  

Tartiblilik va ketma-ketlilik tamoyili har bir navbatdagi bilim va koʻnikmaning oldingisi 

bilan aloqasini koʻzda tutadi, bunda yangi eskini davom ettiradi. Uni bunday tushunish bugungi 

kunda ham dolzarb boʻlib qolmoqda, ammo shu bilan birga u ongda nafaqat tushuncha yoki 

qonunni, balki olamning yaxlit manzarasini aks ettirish bilan toʻldirilmoqda.  

Tizimlilik va ketma-ketlilikka qoʻyilgan talab eng avvalo oʻqitish uzviyligini saqlashga 

yoʻnaltirilgan. Shuning uchun ham oʻqitish uzluksiz taʼlim tizimining barcha bosqichlarida 

mazmun, maqsad, metodlar, vositalar boʻyicha mantiqiy bogʻlangan tizim sifatida qurilgan 

boʻlishi kerak. Bu esa oʻz navbatida taʼlim oluvchi shaxsining istiqbolli rivojini taʼminlaydi. 

Binobarin, insonning taʼlim tizimida kerakli bilim va koʻnikmalarni olishi uning kasbiy 

faoliyatiga va oʻz imkoniyatlarini, mehnat qilish salohiyatini hayotda amalga oshirishda 

poydevor yaratadi. Aynan shu sababli inson kapitali nazariyasida aholining taʼlim darajasi 

uning asosiy qiymatini tashkil etuvchi muhim komponent hisoblanadi, taʼlim olish va oʻz bilim-

koʻnikmalarini oshirish esa inson mehnat faoliyatining tarkibiy qismi deb tan olinadi5.  

Oʻz davrida ulugʻ rus kimyogar-olimi D.I.Mendeleev “Taʼlim insonning sarflagan vaqt va 

mehnati evaziga orttirgan insoniy donoligi va bebaho kapitalidir. Haqiqiy oʻqimishli kishi 

qachonki uning bilimlari va gʻoyalariga hukumatning yoki jamiyatning ehtiyoji mavjud 

boʻlganida oʻz oʻrnini topadi, aks holda u ortiqchadir”, deb yozgan edi.  

Oʻqimishli, ziyoli kishilarning kapitali haqiqatan ham ularning olgan taʼlimi – orttirgan 

bilim va koʻnikmalaridir. Inson kapitalining turlicha taʼrifi va talqinlari boʻlishidan qatʼiy nazar, 

uning tamalini insonda pirovard natijada bilim, saviya, koʻnikma, mahorat kabi oʻziga xos 

xususiyat va xislatlarni shakllantirgan taʼlim tashkil etishi bugungi kunda barcha biladigan 

haqiqat. Taʼlimsiz hech qanday inson kapitalini shakllantirish, undan foydalanish yoki foyda 

olish mumkin emas. Bundan kelib chiqadiki, taʼlim inson kapitalining asosiy komponentlaridan 

biridir va u taʼlim tizimi, taʼlim xizmati, taʼlimning sifati va ijtimoiy hamkorlik kabi tushunchalar 

bilan chambarchas bogʻliqdir. Umumiy orta taʼlimning dastlabki boʻgʻini hisoblangan 

boshlangʻich taʼlim tizimini samarali tashkil etish yangi Oʻzbeksitonda kamol topayotgan 

yoshlarning oʻquv faoliyatida salohiyatli va oʻziga ishongan oʻquvchilarni tarbiyalash 

boshlangʻich sinf oʻqituvchisi oldiga qoʻyilgan ulkan masʼuliyatdir.  

Bunda avvalo Oʻquvchining IQ darajasini oshirishga asosiy eʼtibor qaratish zarur. 

Oʻquvchining miya faoliyatini mustahkamlash va yanada rivojlantirish xususida bir 

qancha usullar haqida gaplashamiz.Bolalarning miyasi tugʻilishdan uch yoshgacha tez 

rivojlanadi. Miyaning rivojlanishi bola oʻsishining barcha sohalariga taʼsir qiladi. 

Rivojlanishning toʻrtta asosiy yoʻnalishi mavjud:  

1. jismoniy;  

2. hissiy; 

3. ijtimoiy;  

4. kognitiv.  

Miyaning rivojlanishi kognitiv rivojlanishning bir qismidir. Kognitiv rivojlanish bolaning 

intellekti qanday oʻsishini tavsiflaydi va fikrlash, oʻrganish va muammolarni hal qilish 

qobiliyatlarini oʻz ichiga oladi.  

Bola hayotining dastlabki uch yili oʻrganish va rivojlanish uchun juda muhimdir. 

Koʻpgina ota-onalar farzandining miyasini rivojlantirishga qanday yordam berishlari 

mumkinligini soʻrashadi. Eng yaxshi usul — bolangizni kundalik mashgʻulotlar bilan faol 

shugʻullanish, oʻynash, oʻqish va kamdan kam stressga tushish kabi jarayonlardan iborat. Bu 

yerda stressga tushish bola miya faoliyatiga va aqliy darajasiga yomon tasir qilishi nazarda 

tutilmoqda. 

Zamonaviy pedagogik texnologiyalarning zarur shartlaridan biri taʼlim jarayonida 

oʻqituvchining roli oʻzgaradi, yaʼni u dars jarayonida:  

-oʻquvchilarning mustaqil bilim olishlarini taʼminlovchi, yoʻnaltiruvchi, maslahat 

beruvchi;  

-tafakkurni rivojlantirishning toʻgʻri yoʻnalishlarini koʻrsatuvchi, hamkorlik qiluvchi 

shaxs sanaladi. 

Shularni inobatga olgan holda, boshlangʻich taʼlim jarayonini samarali tashkil etishda 

Ona tili va oʻqish savodxonligi darslarida foydalaniladigan metodlar oʻquvchilarni ijodiy, 

tanqidiy va mantiqiy fikrlashga xizmat qilmogʻi kerak. Oʻquvchilar fikri teran, dunyoqarashi 

keng boʻlsagina, kelajakda raqobatbardosh kadrlar yetishib chiqadi. Biz metodlar ustida ishlab, 

uni oʻquv jarayoniga tatbiq etib boramiz.   “Xayolparast, realist va tanqidchi” usuli 

Ushbu metod kreativ tafakkurni shakllantiruvchi oʻyinlar va oʻquvchilar fikrlash 

darajasini oshiruvchi ajoyib bir taʼlim metodini oʻrganamiz. Oʻz faningizga nisbatan 

oʻquvchilarda kuchli qiziqish uygʻotish va mavzularni yaxshiroq tushunish uchun bugungi kun 

bilan bogʻlagan holda bir muammoli savol toping.Muayyan muammoni uch xil pozitsiyadan — 

xayolparast, realist va tanqidchi nazariyasidan kelib chiqqan holda hal qilish kerak boʻlgan 

qiziqarli oʻyin tashkil eting.Oʻquvchilar dastlab xayolparast obraziga kiradilar va eng gʻaroyib 

gʻoyalarni taklif qiladilar. Ikkinchisida, pragmatist boʻlishadi, muammoni hal qilish uchun aniq 

birlashtirilgan harakatlar rejasini tuzishadi va bir necha bor oʻylab koʻrishadi. Uchinchisida, 

oʻquvchilar bahslashib, tanqidiy fikrlaydi va taklif qilingan gʻoyalardan xatolarni topadi. 

Rollarni bir nechta odamlarga taqsimlash mumkin yoki ularning har birini bir oʻquvchida sinab 

koʻrish ham mumkin.Misol uchun siz, Tarbiya fanidan dars berasiz. “Nima uchun insoniyat 

jamiyati qadimda ham, oʻrta asrlarda ham va hattoki bugun ham urushlardan qutula 

olmayapti?” Xoʻsh, ushbu muammoli savolga kimda qanday fikr bor? Bu yerda aniq bir javob 

yoʻq, yoki toʻgʻri, notoʻgʻri pozitsiyasi boʻlmaydi. Muhimi oʻquvchi oʻz fikrini bildirar ekan, 

vaziyatga real va tanqidiy koʻz bilan qaraydigan mustaqil fikrga ega boʻladi. Ushbu misolni har 

qanday fanda va har qanday mavzuda qoʻllashingiz mumkin. 

Navbatdagi Qadam baqadam metodi 

Bu metod asosan maʼlumotlar almashinuvi boʻlib, 2ta oʻquvchi chiqadi. Sinf xonasining 

oxiriga eltib qoʻyiladi. Har 1ta maʼlumot aytgan oʻquvchi 1ta qadam tashlayveradi. Maʼlumot 

faqat oʻtgan mavzuga yoki yangi mavzuga tegishli boʻlishi kerak. Maʼlumot takrorlansa yoki 

aytolmasa qadam tashlolmaydi. Kim birinchi maʼlumot aytib finish chizigʻiga yetib borsa, oʻsha 

oʻquvchi gʻolib hisoblanadi. Bu metod ham har bir oʻquvchini oʻzi uchun oʻzi harakat qilishga 

undaydi.Va men eng koʻp qoʻllaydigan metod bu qatorma-qator savol-javob qilishdir. Oddiygina 

savol-javob qilish ham oʻquvchida fanga nisbatan katta qiziqish uygʻotadi. 

“Zakovatli zukko” metodi 

Bunda oʻquvchilar uchun mulohaza qilinadigan savollar beriladi va ular guruhlarga 

boʻlingan holda savolga javob beradilar.  

Savollarning murakkablik darajasiga koʻra har bir savolga toʻgʻri javob uchun ballar 

belgilanadi;  

Ballarning belgilanishi oʻquvchilarning shaxsiy imkoniyatlari toʻgʻrisida aniq tasavvurga 

ega boʻlishlarini taʼminlaydi;  

Metod oʻquvchilar bilan yakka tartibda, guruhli va ommaviy ishlashda birdek 

qoʻllanilishi mumkin.  

Darsda oʻqilgan asarni oʻquvchilar ongli tushunishi, asosiy mazmunini, gʻoyasini anglab 

yetishi uchun analiz, sintez, taqqoslash, umumlashtirish kabi mantiqiy usullar qoʻllanadi. 

Oʻqilgan asarni analiz qilishda har xil ish uslublaridan foydalaniladi. Bolalar hikoyadagi asosiy 

qatnashuvchi shaxslarni aytadilar, oʻqituvchi rahbarligida asar rejasini tuzadilar. Qatnashuvchi 

shaxslarni oʻquvchilar har xil tartibda aytishlari mumkin, ammo oʻqituvchi ularni asarda 

qatnashish tartibida aytishni soʻraydi. Natijada oʻqituvchi rahbarligida hikoyaning chizmasi 

tuziladi. Oʻqituvchi bergan savollar yordamida asarlarning mazmuni aniqlanadi.  

Shunday qilib, asar mazmuni bilan birinchi tanishish oʻquvchilardan ongli ishlashni, 

yaʼni voqealarni, qatnashuvchilar tarkibini analiz qilishni talab etadi. Oʻqish bilan bogʻliq holda 

bajariladigan bunday mantiqiy ishlar asta-sekin murakkablasha boradi.  

Boshlangʻich sinflarning oʻqish darslarida oʻquvchilar nutqini oʻstirish vositalaridan biri 

turli uyushtirilgan qayta hikoyalashdir. Maktab tajribasida toʻliq, qisqartirib, tanlab va ijodiy 

qayta hikoya qilish turlari mavjud. Boshlangʻich sinf oʻquvchilari uchun matnni toʻliq yoki 

matnga yaqin qayta hikoyalash ancha oson, boshqa turlari esa nisbatan qiyinroqdir. Qayta 

hikoyalashda oʻqilgan hikoya mazmuni yuzasidan oʻqituvchining savoli, oʻquvchilarni 

hikoyaning detallari haqida, ayrim voqealar oʻrtasidagi bogʻlanishning sabab-natijalari haqida 

fikrlashga qaratilishi lozim. Asar syujetining rivojlanishida qatnashuvchi shaxslar, ularning 

xatti-harakati asosiy rolь oʻynaydi. Oʻquvchilar asar mazmunini unda ishtirok etuvchi shaxslar 

va ularning xatti-harakati, xarakterli xususiyatlarini tahlil qilish yordamida yaxshi anglab 

yetadilar. Oʻqituvchining savoli asar qahramonlari nima qilgani, ularning u yoki bu xatti-

harakati qayerda va qanday sharoitda yuz bergani haqida soʻzlab berishga, voqealarni izchil 

bayon qilinishga va oʻzaro bogʻliqligini yoritishga yo'naltirilishi lozim.  

Oʻquvchi oʻqilgan asar mazmunini oʻqituvchi savoli yordamida aytib berishida faqat 

analizdan emas, sintezdan ham foydalaniladi: ayrim lavhalar oʻzaro bogʻlanadi (sintezlanadi), 

bir-biriga taqqoslanadi, ular yuzasidan muhokama yuritiladi va xulosa chiqariladi. Koʻpincha 

boshlangʻich sinf oʻquvchilari qatnashuvchi shaxslar xatti-harakatini yaxshi tushunmasliklari, 

baʼzan notoʻgʻri yoki yuzaki tushunishlari natijasida asar mazmunini anglab yetmaydilar. 

Shuning uchun ham oʻqituvchi savolni juda oʻylab tuzishi, u bolani fikrlashga, oʻylashga majbur 

etadigan, qatnashuvchi shaxslarning xatti-harakati, voqealarning bogʻlanishi yuzasidan 

muhokama yuritishga undaydigan, ularni oʻzaro qiyoslashga, ijobiy va salbiy tomonlarini 

aniqlashga yordam beradigan boʻlishi lozim. Oʻquvchi asarda qatnashuvchilarning xatti-

harakatini qanchalik aniq koʻz oldiga keltira olsa, u hikoyaning asosiy mazmunini shunchalik 

chuqur tushunadi, shunchalik mustaqil qayta hikoya qilib beradi.  

Tanlab hikoyalash ham bolalarning tafakkuri va nutqini oʻstirish vositalaridan biridir.  

Tanlab hikoyalashda oʻquvchi:  

1) oʻqilgan matndan bir qismini, uning chegarasini ongli ravishda ajratib soʻzlab beradi;  

2) hikoyadan faqat bir voqeani aytib beradi;  

3) hikoya mazmunini faqat bir syujet yoʻnalishida soʻzlab beradi.  

Oʻquvchilarda tanlab qayta hikoyalash malakasini hosil qilishga boshlangʻich sinf izohli 

oʻqish darslarida keng qoʻllaniladigan metodik usullar yordam beradi. 

A4 format metodi: 

Bu metod dangasa oʻqituvchilar uchun juda qulay.Negaki, menda har xil kartochkalar, 

oʻyin oʻtkazish uchun turli koʻrgazmali qurollar yoʻq, deb qaygʻurmaysiz. Sizga faqatgina 1 varaq 

list kifoya. Aksariyat sinflarda oʻquvchilar 3 qator partada oʻtirishadi. Va har bir partada 2 tadan 

oʻquvchilar boʻladi. 6 dona listni olib, faqat birinchi partada oʻtirgan oʻquvchilarga 1 tadan berib 

chiqasiz. Ular oʻtilgan mavzu boʻyicha eslarida qolgan jumla, atamalarni qisqa qilib yozishlari 

kerak boʻladi. Oldinda oʻtirgan oʻquvchilar maʼlumot yozib, qogʻozni orqasidagi oʻquvchiga 

uzatadi. Maʼlumotlar takrorlanmasligi kerak. Shu tarzda har bir qator oxirigacha jumlalar yozib 

boradi.vQaysi qator birinchi tugatsa, imtiyozli 1 ballga ega boʻladi. Oxirida oʻtirgan oʻquvchilar 

doskaga chiqib A4 listda jamlangan maʼlumotlarni oʻqib beradi. Eng toʻgʻri informatsiyalar 

yozgan jamoa gʻolib hisoblanadi. 

Shuni aytish lozimki, pedagogika fanida, oʻqituvchilarning amaliy tajribasini oʻrganish va 

umumlashtirish asosida taʼlim metodlarini tanlashga oʻquv tarbiya jarayoni kechayotgan shart-

sharoitlar va aniq holatlarga bogʻliq muayyan yondashuvlar vujudga keladi.  

Taʼlim metodlarini tanlashda quyidagi holatlar inobatga olinishi lozim:  

• Taʼlimning umumiy maqsadlari. 

• Fanning va oʻrganilayotgan mavzuning mazmuni hamda oʻziga xosliklari. 

• Biror fanni oʻqitish metodikasining oʻziga xosliklari. 

• Materialni oʻrganishga ajratilgan vaqt.  

• Oʻquv mashgʻulotining maqsadi, vazifalari va mazmuni. 

• Oʻquvchilarning yoshi va bilish imkoniyatlari. 

• Oʻquvchilarning tayyorgarlik darajasi.  

• Taʼlim muassasasining moddiy taʼminlanganligi.  

• Oʻqituvchining nazariy, amaliy va metodik tayyorgarligi, pedagogik mahoratni 

egallaganlik darajasi.  

Xulosa qilib aytganda, taʼlimga innovatsion metodlarni taklif etib, uni ishlab chiqish har 

bir pedagog va metodist uchun muhim vazifa sanaladi. 

